
МОБИЛЬ АЛОҚА ХИЗМАТИНИ КЎРСАТИШ ШАРТНОМАСИДА ТАРАФЛАРНИНГ ҲУҚУҚ ВА МАЖБУРИЯТЛАРИГА ОИД АЙРИМ МУЛОҲАЗАЛАР 
Бозор иқтисодиёти шароитида муайян турдаги ижтимоий муносабатларни тегишли шартномавий-ҳуқуқий асосларда тартибга солиш ушбу муносабатлар иштирокчиларининг тенг ҳуқуқлилигини, уларнинг қонуний ҳуқуқ ва манфаатлари тўла муҳофаза қилинишини таъминлаш имконини беради. Негаки, ҳар қандай шартнома тарафларнинг муайян мақсадларини амалга оширишга, улар эҳтиёжларини қаноатлантиришга, манфаатларини таъминлашга қаратилган [1, c. 168]. 
Айнан, хизмат кўрсатиш соҳасида тузиладиган шартномалар мисолида олиб қарайдиган бўлсак, бу ҳол яққол кўзга ташланади. Шу сабабли, Ўзбекистон Республикасининг Фуқаролик кодексида ҳақ эвазига хизмат кўрсатиш шартномаси бўйича тарафларнинг ҳуқуқ ва мажбуриятлари нисбатан умумий кўринишда белгилаб қўйилганлигига эътиборни қаратиш зарур. Бинобарин, мазкур ҳуқуқ ва мажбуриятларни аниқлаштириш муайян норматив ҳужжатда ёки бевосита тарафларнинг ўзаро келишуви билан амалга оширилиши шубҳасиздир. Хусусан, бугунги кунда ҳақ эвазига кўрсатиладиган бошқа номоддий натижага эга хизматлар қатори мобиль алоқа хизматлари соҳасида тузиладиган шартномалар, уларнинг ҳуқуқий мазмун-моҳиятини ташкил этувчи томонларининг ҳуқуқ ва мажбуриятлари ҳам ўзига хос хусусиятларга эгадир. Лекин, абонентларга мобиль алоқа хизматларини кўрсатиш шартномаларида тарафларнинг ҳуқуқ ва мажбуриятларини кўриб чиқишдан олдин мазкур турдаги мажбуриятларда иштирок этувчи тарафларни аниқлаб олишимиз лозим. 
Ушбу муносабатларда иштирок этувчи тарафлардан бири алоқа оператори (ижрочи) ҳисобланиб, у мазкур хизматларни кўрсатиш учун зарур бўлган муомала лаёқатига эга бўлиши керак. Бундай лаёқатлилик эса тегишли қонунчилик талабларига мувофиқ ҳолда бериладиган лицензия асосида вужудга келади. Шартномада иккинчи тараф сифатида абонентлар (буюртмачи) иштирок этиб, улар ҳар қандай жисмоний (фуқаролик ҳуқуқининг субъектлари: фуқаролар, чет эл фуқаролари ва фуқаролиги бўлмаган шахслар) ҳамда юридик шахс (миллий ва ҳорижий, давлат ва муниципал ташкилот)лар бўлиши мумкин. Бу умумий тарзда “Алоқа тўғрисида” Ўзбекистон Республикаси Қонунининг 2-моддаси иккинчи қисмида ҳам мустаҳкамланган бўлиб, унга кўра, Ўзбекистон Республикасининг юридик ва жисмоний шахслари, ажнабий юридик шахслар ва фуқаролар алоқа соҳасидаги муносабатларнинг субъектларидир [2, с.15].
Шунга ўхшаш тавсиф Ўзбекистон Республикаси Адлия вазирлиги томонидан 2009 йилнинг 6 февралида №1900-рақам билан давлат рўйхатига олинган ва Ўзбекистон алоқа ва ахборотлаштириш агентлиги бош директорининг 2009 йил 4 январдаги №2-сонли буйруғи билан тасдиқланган “Мобил алоқа хизматларини кўрсатиш Қоидалари” нинг 3-бандида [3], шунингдек, мобиль алоқа хизматининг бир тури ҳисобланган уяли алоқа хизматларини кўрсатувчи айрим алоқа операторлари томонидан ишлаб чиқилган Қоидалар (локал ҳужжатлар)да ҳам келтириб ўтилади. Шулардан, масалан, “Билайн GSM” уяли алоқа компаниясининг “Кўчма радиотелефон уяли алоқа хизматларидан фойдаланиш Қоидалари”га кўра, абонент дейилганда “Билайн GSM” билан уяли мобиль алоқа хизматини кўрсатиш тўғрисида шартнома тузган жисмоний ва юридик шахслар тушунилади [4]. 
Фикримизча, мазкур локал ҳужжатлардаги тавсифлардан келиб чиққан ҳолда, Алоқа ва ахборотлаштириш агентлиги томонидан қабул қилинган юқоридаги Қоидаларнинг 3-бандида келтириб ўтилган “абонент” тушунчани ҳам кенгроқ мазмунда қуйидагича ифодалаш лозим: 
“абонент – телефон алоқаси хизматини кўрсатиш шартномасининг тузилганлигини тасдиқловчи ҳамда оператор томонидан тавсия этилган ва у (абонент) томонидан танланган сўзлашув тарифи бўйича ажратилган телефон рақамига мулк ҳуқуқи ва бошқа ашёвий ҳуқуқ асосида эгалик қилувчи жисмоний ва юридик шахсдир”. 
Чунки, айрим ҳолларда муайян шахсга тегишли телефон рақами, шу жумладан, Sim-карта бошқа шахс эгалигига (ихтиёрига) ўтиши ҳам мумкин. Бунда албатта рақамни ёхуд собиқ эгалловчи (абонент)нинг шахсий идентификация модули (Sim-карта) ҳисобланган сўзлашув картасини ўз ихтиёрига олган шахснинг ҳуқуқ ва мажбуриятларини аниқлаш масаласи келиб чиқади. 
Фикримизча, бошқа шахсга тегишли телефон рақами (ёки Sim-карти)ни бундай тарзда эгалловчи собиқ абонент розилигини олган тақдирдагина мазкур турдаги мобиль алоқа хизматлари кўрсатиш муносабатларида шартнома тарафи сифатида иштирок этади ва собиқ абонентнинг ҳуқуқ ҳамда мажбуриятлари тўлиқ тарзда унинг зиммасига ўтади. Агарда, бу рақам (ёки сўзлашув картаси салдаги эгалловчи томонидан деган саволга  та














































































) амалдаги абонент томонидан собиқ абонентнинг розилигисиз эгаллаб олинган тақдирда собиқ абонент Ўзбекистон Республикаси Фуқаролик кодексининг 8-моддасида кўрсатиб ўтилган фуқаролик ҳуқуқларини ҳимоя қилиш усулларини қўллаган ҳолда тегишли ҳуқуқий муносабатни бекор қилишга ёки уни ўзгартиришга ҳақлидир. 

Кўриб чиқилаётган ҳуқуқий муносабатларнинг алоҳида аҳамияти ва оммавийлиги билан боғлиқ ҳолда юқоридаги Қоидаларнинг 3-бандида абонентнинг ҳуқуқий мақомини белгилаб берадиган “фойдаланувчи-абонент” тушунчасини ҳам алоҳида ажратиб кўрсатиш мақсадга мувофиқдир, яъни “фойдаланувчи-абонент – бу телефон алоқаси хизматини кўрсатиш шартномасининг тузилганлигини тасдиқловчи ҳамда телефон алоқаси оператори томонидан белгилаб берилган ва у (абонент) томонидан танланган сўзлашув тарифи бўйича ажратилган телефон рақамига мулк ҳуқуқи асосида эгалик қилувчи жисмоний шахсдир”. 
Бундай абонент-жисмоний шахснинг ҳуқуқлари ва мажбуриятлари эса “Истеъмолчилар ҳуқуқларини ҳимоя қилиш тўғрисида”ги Ўзбекистон Республикасининг Қонуни билан белгилаб берилади [5]. 

Шунга асосланган ҳолда мобиль алоқа хизматларидан фойдаланувчи (абонент)ларни уларнинг ҳуқуқларини сақлаш ва ҳимоя қилиш учун қонунчилик томонидан кўрсатиб ўтилган асослар ҳамда ҳуқуқий нормалар билан боғлиқ ҳолда иккита гуруҳга бўлиб кўрсатиш мумкин:
· хизматдан фойдаланувчи ҳисобланадиган абонент-жисмоний шахслар бўлиб, улар ҳуқуқ ва манфаатларини муҳофаза қилишга истеъмолчилар ҳуқуқларини ҳимоя қилиш тўғрисидаги қонунчилик нормалари татбиқ этилади;
· мобиль алоқа хизматларидан фойдаланувчи қолган барча фойдаланувчилар.


Зеро, шартнома тарафи сифатида фойдаланувчиларнинг мазкур иккита гуруҳига баробар ёндошувни белгилаб берувчи масалаларни кўриб чиқиш вақтида “абонент” тушунчаси ишлатилиши, абонент-жисмоний шахсларнинг ҳуқуқ ва мажбуриятлари ҳамда уларни ҳимоя қилиш юзасидан махсус нормаларнинг кўриб чиқилиши пайтида эса “хизматдан фойдаланувчи” тушунчаси кўлланилиши мақсадга мувофиқдир. 

Мобиль алоқа хизматини кўрсатиш билан боғлиқ муносабатларда иккинчи тараф сифатида иштирок этаётган алоқа оператори абонент билан шартнома тузиш учун даставвал унга (абонентга) ўзи томонидан кўрсатилаётган хизматлар тўғрисидаги зарур ҳамда тўлиқ маълумотни бериш мажбуриятига эга бўлиб, бундай мажбурият шартнома ижроси юзасидан зарур ва тўлиқ ахборотларни тақдим этиш пайтида ҳам вужудга келади (Қоидаларнинг 69-г-банди). Бундай маълумотларни тақдим этиш билан боғлиқ муносабатлар эса одатда операторнинг “абонентлар билан ишлаш (сотув) жойлари”да вужудга келади. 

Мажбурият ҳуқуқи бўйича ижрочи хизматлар ва уларнинг ўзига хос хусусиятлари тўғрисидаги, мазкур хизматлар учун тўлов баҳоси ва шакли тўғрисидаги маълумотларни тақдим этиши, шунингдек, буюртмачи илтимосига кўра унга шартнома ва хизматга оид бошқа маълумотларни ҳам бериши лозим. Бу ҳақда “Истеъмолчилар ҳуқуқларини ҳимоя қилиш тўғрисида”ги Қонуннинг 7-моддасида ҳам батафсил тўхталиб ўтилган, яъни ишлаб чиқарувчи (ижрочи, сотувчи) истеъмолчига ўзи реализация қилаётган товар (иш, хизмат)лар ҳақида ўз вақтида зарур, тўғри ва тушунарли маълумот бериши шарт. 
Хизматлар тўғрисидаги маълумотларни тақдим этиш зарурлиги тўғрисидаги мазкур норма ўз моҳиятига кўра мобиль алоқа хизматини кўрсатиш шартномасини тўзишдан олдин ва уни тузганнан кейин ҳам зарур аҳамиятга эгадир, яъни уяли алоқа хизматини кўрсатиш билан боғлиқ муносабатларда мазкур хизматлар тўғрисидаги маълумотларнинг алоҳида аҳамияти айнан ушбу маълумотларни тақдим этиш усуллари билан белгиланади.
Бундан ташқари, Ўзбекистон Республикаси Фуқаролик кодексининг 704-моддасига асосан шартномада бошқа кўрсатмалар бўлмаса, ижрочи шартномада назарда тутилган хизмат (хизматлар)ни шахсан ўзи кўрсатиши шарт. Айнан ҳақ эвазига хизмат кўрсатиш шартномасида мажбуриятларни шахсан бажариш тўғрисида юридик адабиётларда турли хил қарашлар мавжуд. Масалан, А.Ю.Кабалкин ушбу шартномада хизматларни шахсан бажаришни мажбуриятни бажариш усулларидан бири, деб ҳисобласа [6, c.164], М.И.Брагинский шартнома ижросини учинчи шахсларга топшириш ушбу шартномада тўғридан-тўғри кўрсатилган бўлиши лозим, деб таъкидлайди [7, c.224]. 
Назаримизда, мажбуриятни шахсан бажариш тўғрисидаги мазкур иккита фикр ҳам мазмунан мажбуриятларнинг айрим турларини тўлиқ ҳисобга олмасдан билдирилган. Чунки, агар бошқа турдаги мажбурият турлари каби мобиль алоқа хизматининг кўрсатилиши билан боғлиқ шартноманинг ижроси ҳам истисно тариқасида бошқа шахс томонидан бажарилиши мумкин, яъни Ўзбекистон Республикаси Фуқаролик кодексининг 704-моддаси мазмунига кўра, агар шартномада бошқа кўрсатмалар бўлган тақдирда, ижрочи шартномада назарда тутилган хизмат (хизматлар)ни бошқа ижрочи (учинчи шахс)га топширишга ҳақлидир. 

Хулоса ўрнида шуни таъкидаб ўтишимиз лозимки, ҳар қандай турдаги шартнома, шу жумладан, ҳақ эвазига мобиль алоқа хизматини кўрсатиш шартномасининг тарафлари ва уларнинг ҳуқуқ ҳамда мажбуриятлари ҳам мазкур шартнома мазмунида тўлиқ тарзда ўз ифодасини топиши лозим. Бу эса, абонентларнинг мобиль алоқа операторлари билан ўзаро шартномавий-ҳуқуқий муносабатларда янада фаол тарзда мулоқотда бўлишига хизмат қилади. 

